
				ఈ పుట ఆమోదించబడ్డది
హతాశ.


_________






అర్ధరాత్రపువేళ, నంబరవీథిఁ 

దారలు వికసించు తరుణంబునందు, 

స్వర్ణమయంబైన స్వప్నమోహమున 

మానవలోకంబు మగ్నమైనపుడు, 

ఒంటిగావచ్చి నా యుటజంబు కడకుఁ 

దలుపుఁ దట్టుమటంచుఁ జెలికిఁ జెప్పితిని; 

'అట్లెెపో' యని తలయాడించె సకియు. 

రెండుజాములు దాఁటె రెండేండ్ల పగిది,

వేచియుంటిని--మది విసిగి వేసారె; 

నింకైన నరుదేర దేమి కారణమొ? 

రమణి దగ్గఱలేని రాత్రులయందుఁ 

గడతెంపఁగారాని కాలభారంబు 

సీసంపుగొలుసునాఁ జిత్తాంతరమున 

వ్రేలెడి నిసి! - యెట్లు వేగింతు నిశను? 

ఇంక మాకుఁ బరస్పరేక్షణ ప్రాప్తి 

గలుగుట నిజమేని, కన్నీటిబొట్ల 

మాలను రచియించి మాయలమారి 

చేడియ కర్పించి శిక్షగావింతు.

